
					ఈ పుట అచ్చుదిద్దబడ్డది

సీ. భార్గవరామరూపము ధరించి కరము

               న ధనువుఁ బట్టి దొనలు వహించి

     గండ్రగొడ్డలిఁబూని కదిసి రాజులమీఁద

               శరవృష్టి గురియుచు నఱకునపుడు

     కూలు తేరులు ధరవ్రాలు ఘోటకములు

               పడియున్న కరులు కబంధములును

     తెగిపడ్డతలలు విఱిగిపడ్డరాజులు

               నైనయాహవభూమియందు నిలిచి

గీ. కార్తవీర్యుని భుజములగర్వ మణఁచి

     విజయ మొనరించితౌ జగద్విదితముగను

     సురుచిరాకార ఉన్నవపురవిహార

     రాజగోపాల రాధామనోజఖేల.16

సీ. దశరథసుతుఁడవై తాటకఁ దునిమి సు

               బాహుని ద్రుంచి తపసునిజన్న

     మునుగాచి యాశంకరునివిల్లు విఱిచి సీ

               తను బెండ్లియాడి మోదమునఁ జెలఁగి

     తండ్రివాక్యమునిల్పి దండకాటవిఁ జొచ్చి

               మాయామృగముఁ జంపి జాయఁ బాసి

     వాలినిగూల్చి భాస్వత్తనూజునిగూడి

               సామీరిచే సీతసేమ మరసి

గీ. వనధి బంధించి రావణవధ మొనర్చి

     యవనిజను గూడుకొన్న రామావతార

     సురుచిరాకార ఉన్నవపురవిహార

     రాజగోపాల రాధామనోజఖేల.

		 ఈ పేజీలో చివరి మార్పు 24 నవంబరు 2021న 00:41కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

